
Poštovani ministre i odgovorni zaposleni u Ministarstvu pravde BiH, 
  
U više navrata smo vam se obraćali sa zahtjevom da sprovedete proceduru koju kao 
nadležno ministarstvo imate za obavezu, a u skladu sa zakonskim odredbama. S 
obzirom na to da od 2019. godine, kada je održana Skupština našeg Udruženja, niste 
poslali niti jedan akt u kojem ste naveli valjan zakonski razlog za nepostupanje prema 
relevantnim i imperativnim zakonskim odredbama, ovim putem još jednom molimo 
pismeni odgovor na naš zahtjev upućen dana 29.10.2019. godine, dopunjen 
08.11.2019. godine. 
  
Smatramo da ovakvim (ne)postupanjem se uskraćuje naša legitimna volja izražena 
kako je to predviđeno Statutom AMUS-a, a očitovana na Skupštini AMUS-a 
datuma  23.10.2019. godine, te se neupisivanjem u Registar članova organa 
upravljanja AMUS-a onesposobljava naš rad što je u suprotnosti sa pravima 
postojanja Udruženja i njegovim pravnim osnovama, dakle najopasnija posljedica 
neupisivanja legalno izabranih organa predstavlja BLOKADU DJELOVANJA 
UDRUŽENJA I SVE ČEŠĆE POJAVE NEMOGUĆNOSTI NAPLATE 
POTRAŽIVANJA NAKNADA ZA AUTORSKA MUZIČKA PRAVA. 
  
Još jednom vas podsjećamo da smo na sjednici Skupštine AMUS-a u oktobru 2019. 
godine prihvatili ostavku cjelokupnog saziva Upravnog i Nadzornog odbora AMUS-a, 
te predsjednika i potpredsjednika Skupštine AMUS-a. Ove osobe su trenutno još 
uvijek upisane u Registar, protivno njihovoj i našoj volji te Statutu i zakonu. Dakle, od 
nas se očekuje da natjeramo lica koja nisu i ne žele biti u rukovodećim organima 
Udruženja, da poduzimaju određene aktivnosti, a sprječavate da lica izabrana od 
strane Skupštine kao najvećeg i najvažnijeg organa udruženja ne mogu da postupaju 
prema ovlastima koje su im dali autori, a u okviru relevantnih zakona. 
  



 

 

Opstrukcija AMUS-a se nastavila i u vrijeme pandemije kada uopće nije dozvoljeno 
okupljanje ljudi, niti na otvorenim, niti u zatvorenim prostorima. AMUS mora da 
organizuje skupštine, jedini legalan način je istu održati elektronski, ali institucije niti  
 
 
dozvoljavaju održavanje elektronske Skupštine, a ukoliko se ipak održe, kao što su 
održane, ne priznaju odluke sa istih.  
Da li ovo ministarstvo ima odgovor na pitanje kako u vremenu pandemije održati 
Skupštinu? Ne održati je možda nikako dok ne prođe ovo stanje? 
 
 
Također, ovim putem vas napominjemo da dovodite u pitanje rad autora, o čemu smo 
primorani upoznati više institucije koje se na evropskom nivou brinu za ljudska, 
autorska i profesionalna prava, a čiju zaštitu i pravno mišljenje ćemo svakako trebati 
ukoliko odmah ne uvažite naše odluke sprovedene u skladu sa Statutom Udruženja i 
zakonom države Bosne i Hercegovine. 
  
Kao što i sami znate AMUS je član CISAC-a, svjetske konfederacije autorskih 
društava, te kao takav je primoran primijeniti evropske zakonodavne okvire pri 
ostvarivanju i korištenju autorskih prava.   
 
Vaše odluke također narušavaju naš ugled u međunarodnim odnosima što će uskoro 
biti tema koju ćemo posebno aktualizirati. 
 
Od vas zahtijevamo da odmah realizirate potrebnu proceduru u interesu autora koji 
su članovi našeg Udruženja.  
 
Na kraju, ističemo i da smo svjesni da nismo jedino Udruženje čije postojanje i rad su 
ugroženi nezakonitim postupanjem ministarstva – Ministarstvo PRAVDE Bosne i 
Hercegovine odbija da provede odluku najviše pravne instance u državi – presudu 
Ustavnog suda Bosne i Hercegovine u vezi odbijanja zahtjeva Akademije nauka i 
umjetnosti Bosne i Hercegovine za upis u Registar pravnih lica Bosne i Hercegovine.  
Skandalozno postupanje ministarstva koji podmeće nogu dva jaka Udruženja umjesto 
da je uzor i autoritet u poštivanju zakona i legaliteta. 
  
Zbog svega naprijed navedenog, članovi Udruženja AMUS se koriste jednim od 
najvažnijih građanskih i ljudskih prava, te pristupaju svojim potpisom. 
 

P E T I C I J A 
 

Ja kao autor, član AMUS-a, dolje potpisani, tražim od vas, Ministarstva pravde 
Bosne i Hercegovine, da odmah i bez odugovlačenja izvršite upis u Registar sve 
naše legalno izabrane članove Upravnog i Nadzornog odbora, te predsjednika i 



 

 

potpredsjednika Skupštine Asocijacije kompozitora – muzičkih stvaralaca 
(AMUS) u sazivu koji je izabran na sjednici Skupštine AMUS-a 23.10.2019. 
godine! 

